	Gen. 15:1-6
“Ware geloof is al wat nodig is.”



Ons het in Gen. 12 gelees hoe God vir Abram geroep het en die allerwonderlikste beloftes aan hom gemaak het. 

Die afgelope weke het ons reeds gesien wat die gevolge is van Abram se geloof in God en in die beloftes wat God aan hom gemaak het. Ware geloof gee altyd aanleiding tot geloofsdade.
Omdat hy God geglo het, het Abram sonder om te weet waarheen hy gaan, sy land en sy mense en sy familie prys gegee om in gehoorsaamheid te trek na die land wat die Here vir hom sou wys (Gen. 12). 
Daar gekom, het hy altare vir die Here gebou en sy Naam aangeroep, Hy het in gemeenskap met God geleef. (Gen. 12) Omdat Abram geglo het.

En toe begin God vir Abram en vir ons leer hoe om in geloof op God te vertrou.
Eers word Abram sy lewe bedreig toe hulle tydelik na Egipte toe gegaan het terwyl daar hongersnood in Kanaän was. Maar in plaas daarvan om op God te vertrou in geloof, maak Abram sy eie plan met lieg en bedrieg. Die Here gryp in en die Farao stuur hulle uit sy land uit. (Gen. 12) 
Dit was nie vrugte van geloof nie, maar die sonde weens kleingeloof.
Terug in Kanaän lees ons dat Abram weer die Here aanbid. Toe word sy rykdom en sy vrede bedreig, omdat daar nie genoeg kos en water was vir sy en Lot se baie vee nie. Hierdie keer sien ons weer sy geloof in aksie toe hy op die Here vertrou en vir Lot eerste laat kies na watter kant toe hy wil gaan. (Gen. 13)
Ons het nie hoofstuk 14 behandel nie, maar daar word Abram se onafhanklikheid bedreig toe die koning van Sodom vir hom van die buit wou gee nadat Abram vir Lot en Sodom se mense bevry het in ŉ oorlog met ander konings. 
Weer sien ons Abram se geloof duidelik in aksie toe hy ŉ deel van die buite vir die Here se Priester, Melgisedek gee, maar niks van Sodom se koning aanvaar nie. (Gen. 14)

Vandag lees ons van ŉ volgende bedreiging wat vir Abram angstig maak – sy toekoms is op die spel.

<< Lees Gen. 15:1-21>>

In hierdie hoofstuk is die kern van God se hele verlossingsplan om die mens weer met Hom te versoen. 
As jy hierdie twee gebeure reg verstaan en jou eie maak – dan is die beginsels van die hele Evangelie vasgemaak. 
Die res is vervulling daarvan en verdere verduideliking, meer detail, meer gevolge en toepassing. 
As jy hierdie verstaan en inleef, dan sal jy nie struikel of wankel in jou geloofslewe nie.
Die is deel van die grondslag vir twee van die reformasie se slagspreuke – “Sola Fide, Geloof alleen” en “Sola Christi – Christus alleen.”

Omdat dit regtig belangrik is dat altwee hierdie sake jou so sal indring dat dit deel sal wees van wie jy is en alles sal beïnvloed wat jy dink en doen gaan ek vandag net die eerste behandel (v. 1-7) en volgende week die res – wat juis ook presies pas by volgende week se Nagmaalviering.

Uit v. 2 en 3 kom ons agter waarom Abram angstig is. 
Hy het al die seëninge van rykdom en van God se beloftes, maar hy het nie ŉ kind wat dit by hom kan erf nie. Hy is al oud maar steeds het hy en sy vrou nie kinders nie. Hy het nie eens familie meer nadat Lot weg is nie, een van sy slawe sal alles erf. 

God kon stilgebly het, God kon selfs met hom geraas het. ‘Het ek jou nie voorheen al gesê dat jy ŉ nageslag sal hê nie? Hoeveel keer is dit nodig om dit vir jou te sê?’ 
Maar dis nie God se karakter nie – nee in groot liefde en deernis troos hy vir Abram. “Moenie bang wees nie. (v.1)” 
Dis nie sommer net woorde nie, dis God se woorde en Hy gee ook die rede waarom Abram nie bang moet wees nie. “Ek is jou beskerming”(v.1) 
God herinner Abram aan wat hy reeds prakties beleef het – in Egipte het God hom beskerm ten spyte van sy sonde, ook terug in Kanaän toe daar nie genoeg kos en water was nie, en teen die konings van Kanaän. 
	“Ek beskerm jou, en jou beloning sal groot wees. (v.1)“

En dan maak Abram sy hart oop teenoor die Here. Al het die Here geweet, stort Abram sy bekommernis voor die Here uit.
 “Wat kan U my gee Here, ek is kinderloos. My slaaf Eliëser uit Damaskus sal alles kry.”(v.2, 3)

En dan hoor mens weer die deernis in die Here se sagte, bevestigende antwoord. Hy herhaal sy belofte – 
Nee Abram, een van jou eie nasate, een wat uit jou eie liggaam kom, sal by jou erf. (v.4)  

En weer gee die Here vir Abram ŉ teken om hom aan God se belofte te herinner. 
Eers het God beloof sy nageslag sal ŉ groot nasie wees (12:2), later (13:16) het God gesê Abram se nageslag sal so baie wees soos die stof van die aarde. 
Nou laat God vir Abram na die sterre kyk – kan jy hulle tel Abram? So baie sal jou nageslag wees.
In v.7 herinner God vir Abram dat dit Hy is wat Abram uit Ur geroep het om Kanaän aan sy nageslag te gee. Om dit te laat gebeur sal God moes ŉ nageslag ook moet gee, hoe dan anders? Moenie bang wees nie Abram...

En Abram se reaksie?
	“Abram het in die Here geglo...” (v. 5)
		Net dit. Abram het geglo...

Wat het Abram geglo? 
Dis seker voor die handliggend dat hy geglo het dat sy nageslag so baie sal wees soos die sterre, en dat God die land Kanaän aan hulle sal gee. Maar is dit al nie...
	Ons lees in Heb. 11:8 dat Abram uit Haran weggetrek het omdat hy geglo het. 
		Wat geglo het – wil ons weet.
Die beloftes wat God in Haran gemaak het. Onthou jy die sewe beloftes?
Aan Abram self: dat God hom ŉ groot nasie sal maak, hom sal seën, en ŉ groot naam sou gee, sodat hy vir ander ŉ seën sal en moet wees.
Aan mense wat met Abram te doen kry: dat God almal sal seën wat vir Abram seën en sal vervloek vir Abram vervloek – 
en die wonderlikste belofte van almal – dat al die geslagte, volke en nasies in Abram geseën sal wees.

Dis duidelik wat elke belofte beteken wat Abram geglo het – behalwe die laaste een. 
	Wat bedoel die Here dat al die geslagte, volk en nasies in Abram geseën sal wees?

Jy kan God se openbaring in die in die geskiedenis vergelyk met die al duideliker sigbaarheid wanneer die son op kom. In die eerste skemer begin jy dinge om jou sien, maar eers nie alte duidelik nie, jy sien eintlik net die buitelyne. Maar as die son opkom dan is dit dieselfde buitelyne, maar die detail is helder en duidelik sigbaar. 

So word die bedoeling van hierdie laaste belofte, waarvan in Genesis nog net die buitelyne sigbaar, is duideliker gemaak deur Paulus wanneer hy aan die Galasiërs skryf (3:8) dat 
hierdie belofte vir Abram ŉ verkondiging van die evangelie was dat heidene deur geloof met God versoen sou word. 
Jesus skyn die ŉ helder lig om dit heeltemal duidelik te maak as Hy self in Joh. 8:56 sê dat Abram “hom daaroor verheug het dat hy Jesus se koms sou sien, en ... (dat) hy dit gesien het en bly was!”

Abram het geglo in Jesus Christus, die Een uit sy nageslag wat die slang se kop sou vermorsel en ŉ seën sou wees vir elkeen wat in Hom glo – uit alle geslagte, volke en nasies.
Abram het in die Here geglo staan daar (v.6) – nie bloot net aan sy beloftes nie – Hy het in die Here geglo
En wat is die gevolg daarvan dat Hy in die Here, in Jesus Christus en sy seëning van verlossing geglo het?

v. 6 (OAV) “5En hy (Abram) het in die Here geglo, en Hy (die Here) het hom dit tot geregtigheid toegereken.”

Twee belangrike woorde – “geregtigheid” en “toegereken”.

Jy ken die verskil tussen “reg” en “verkeerd”. Geregtigheid is die toestand wanneer jy “reg” is. “Geregtigheid” in die Bybel beteken die toestand om “reg” te wees met God.  
1- God het die mens “reg” en in “geregtigheid” gemaak. 
2- Maar deur die sondeval en ons sondes het ons “verkeerd” geraak. 
3- En niks en niemand wat “verkeerd” is, kan by God kom of in sy teenwoordigheid wees nie. 
Daarom, as jy by God wil “reg” word, dan moet jy eers “geregtigheid” kry.

Nou is daar verskillende maniere wat mense dink hulle kan “geregtigheid” kry. 
Party dink hulle kan dit doen deur net goeie gedagtes te dink en goed te lewe. 
Ander weer dink jy moet dinge doen om geregtigheid te verdien – soos om op sekere tye te bid, en sekere goed te eet en ander nie. 
Selfs mense wat hulle Christene noem dink ons moet reg lewe, en die wet nakom om geregtigheid te kry. Hulle dink dat al glo jy in Jesus kan jy jou geregtigheid (of jou reg-wees, versoening met God) net kry as jy die wet van God nakom.

Al hierdie mense is verkeerd. Die mens is te sleg en te verkeerd om iets te kan doen om “reg” te word met God. 

Dit bring ons by die tweede woord – die geregtigheid is vir hom “toegereken”.
Dink aan die balans staat van iemand se geldsake. Aan die een kant skryf jy die inkomste op en aan die anderkant die uitgawes. As jy nie vir jou uitgawes kan betaal nie, dan skuld jy die geld. As iemand nou die geld vir jou gee, dan reken jy dit by jou inkomste om die skuld rekening te kan betaal. Mens kan sê die geld wat jy kry, word op jou rekening “toegereken” – dit word op jou rekening geskryf.

Omdat Abram in die Here geglo het, het die Here “geregtigheid” vir Abram toegereken. 
	Hy het iemand anders se “geregtigheid” op Abram se sonde skuldrekening geskryf.

Wie se “geregtigheid” het die Here vir Abram “toegereken.”
In 1 Kor. 1:30 getuig die Heilige Gees deur Paulus dat Jesus Christus ons en Abram se “geregtigheid” geword het.  Hy skryf in Rom. 4:24 dat hierdie vers oor Abram nie net vir hom opgeskryf is nie, maar ook ter wille van ons wat glo in die versoening deur Jesus Christus. 

Christus was self nooit “verkeerd” voor God nie, maar ons “ongeregtigheid”, ons sondige “verkeerdheid” is vir Hom “toegereken” en Hy het ons skuld betaal. 
Omdat Hy dit gedoen het en oorwin het, word sy “geregtigheid” vir ons “toegereken”. 
		En geloof is die vervoerband waardeur ons dit ontvang.

Wanneer het dit gebeur? 
	Wanneer het Abram Jesus se geregtigheid verkry deur te glo?
		Is dit nadat Abram besny is? – Nee.
Is dit nadat die Here sy wet gegee het? – Nee, dit was 430 jaar voor die wet skryf Paulus in Gal. 3:17
Hoekom vra ek wanneer dit gebeur het? 
Sodat jy kan agterkom dat Abram die geregtigheid van Jesus Christus gekry lank voor hierdie dinge. 
Voor die verbond en die besnydenis en die wet – lank voor daardie belangrike gebeure was Abram reeds “reg” voor God!
		Al wat nodig was en steeds is, is net om in Christus te glo.

Hoe kan ek en jy vandag (soos in al die eeu wat reeds verby is en almal wat dalk nog kom) van ons “verkeerdheid” met God bevry word, hoe kan ons “geregtigheid” by God vind? 

Wat het ons nodig om dit geregtigheid te kan hê? 
	Ons moet in Jesus Christus glo – en niks meer nie.
		Net dit, glo en jy sal lewe vir ewig in geregtigheid met God.

Maar wat dan van ŉ dankbaarheidslewe? 
Luister mooi, om teen sonde te stry en om sonde te oorwin, om ŉ lewe van dankbaarheid vir verlossing te lewe is nie nodig om “geregtigheid” te kry nie. 

Maar ás jy geregtigheid het, as jy dit aan jou toegereken is deur die Heilige Gees wat jou met geloof toerus, 
dan sal jy die sonde hoe langer hoe meer haat, sal jy die sonde hoe langer hoe meer oorwin, sal jy hoe langer hoe meer in dankbaarheidslewe lewe. 
 En as dit nie in iemand se lewe sigbaar is nie, dan is dit dalk ŉ teken dat so iemand nie regtig glo nie – ware geloof leef in dade.
	Maar nie óm geregtigheid te ontváng nie – maar ómdat jy dit reeds hét.

Ons moet in Jesus Christus glo – niks meer nie. Maar ook niks minder nie!
As jy nie glo spesifiek in Jesus Christus nie, kan jy doen wat jy wil en dit sal tevergeefs wees. 
Dit geld vir elke mens – ook vir kinders van gelowiges wat gedoop is. 


As jy oud genoeg is om te verstaan wat ek sê – en elke ma en pa moet onthou dat jy belowe om dit vir hulle te leer wanneer hulle begin verstaan – 
net soos elke grootmens of volwassene hier, moet jy in Jesus Christus glo om gered te word. 
Jy moet weet en seker wees in jou hart dat Hy regtig vir jóú sonde betaal het, en dat sy “reg” wees by God jóúne is, en jy moet die met jou héle hart aanvaar. 

		Dan, en eers dan sal Christus se “geregtigheid” vir jou toegereken word.
			Vrede met God – en al sy beloftes reeds waar vir jou!

Hierdie vers (v.6) is so belangrik dat beide Paulus (Rom. 4, Gal. 3) en Jakobus (Jak. 2) juis hierdie vers gebruik om later volledig te verduidelik dat versoening met God alleen op geloof berus.


Enigiets meer, of enigiets minder as geloof alleen in Christus alleen sal totaal misluk!
Luister en glo dit met ŉ lewende geloof wat jou lewe verander en geloofsdade as vrugte voortbring.

Ware geloof in Christus is al wat nodig is!

